Татарстан республикасы Мөслим муниципаль районы
муниципаль бюджет гомуми белем бирү учреждениесе
«Вәрәшбаш төп гомуми белем бирү мәктәбе»






Тема: Шәмсия Җиһангирова җыр текстларының 
тематикасы һәм поэтик төзелеше


Автор:
Мөслим районы Вәрәшбаш төп
гомуми белем бирү мәктәбенең
татар теле һәм әдәбияты укытучысы
Яхина Ләйсән Равил кызы






2016
Эчтәлек
Кереш ………………………………………………………………………….3
Төп өлеш ………………………………………………………………………4
Беренче бүлек. Ш.Җиһангирова җырларының тематик үзенчәлеге ……....4
Икенче бүлек. Ш.Җиһангирова җырларының төркемчәләре …………..….7
Йомгак ……………………………………………………..............................10
Кулланылган әдәбият …………………………………..................................11


Кереш
Шәмсия Җиһангирова сүзләренә язылган җырларны җырламаган, һич тә булмаса үз алдына авыз эченнән көйләмәгән берәр татар кешесе бар микән?
Иҗат кешесе өчен үз моңыңны табу бер кыен булса, аны саклап калу икеләтә авыр. Кайлардан килә соң бу моң чишмәсе шагыйрәгә? Җыр кешенең эчке дөньясын, аның хисләрен һәм кичерешләрен чагылдыра. Хәзерге татар шигъритятенең күренекле вәкиле буган Шәмсия Җиһангирова өч йөздән артык җырлар авторы буларак билгеле.
Фәнни эшнең максаты: Шәмсия Җиһангирова җыр текстларының поэтик үзенчәлеген ачу.
Бурычлар:
1. Шәмсия Җиһангирова иҗатына бәя биргән, аның аерым якларына игътибар иткән язмалар, мәкаләләрне өйрәнү;
2. Иҗатында зур урын алып торган җырларны тематик яктан, төзелеш ягыннан тикшерү, төркемчәләрен аерып күрсәтү;
Актуальлеге. Һәр халык үзенең язучыларын, шагыйрьләрен белергә тиеш, фәнни яктан аларның иҗатын өйрәнүгә багышланган хезмәтләр язу теманың актуальлелеген тәшкил итә. Якташ шагыйрәбезнең иҗатын өйрәнеп, аны киң җәмәгатьчелеккә җиткерүне кирәк дип саныйбыз.
Поэтика атамасының антик чордагы безнең заманаларга кадәр кулланып килгән һәм еш кына бер-берләреннән аерыла торган уннарча билгеләмәләре бар. Хәзерге вакытта киң таралыш тоткан бер мәгънәсе – әдәбият теориясенең стилистика, сюжет төзелеше, шигырь төзелеше мәсьәләләре карала торган бүлеге.
Шәмсия Җиһангирова җырларының поэтикасын нәкъ менә шигъри әсәрләр буларак анализларбыз.
Ш.Җиһангирова үзенең балачак турындагы истәлекләрендә җырлар турында еш искә ала. Җырлар аның күңеленә бик яшьли үтеп кереп иҗатында да урын алганнар. Шәмсия Җиһангирова – лирик шагыйрь. Лирик поэзиянең үзенчәлекле төре – җыр жанры һәрвакыттагыча шигъриятнең һәм җәмгыятьчелекнең игътибар үзәгендә була.
Җыр ул телдән, күңелдән башкарыла торган әсәр. Шуңа күрә җыр өчен махсус язылган шигырьдә рифма, гади дә, шул ук вакытта тирән дә булган шигьри эчтәлек, сюжетлылык, образлылык иң мөһим компонентлардан санала. Әлеге кагыйдәләрне шагыйрь яхшы тоеп эш итә белгәндә генә уңай нәтиҗәләргә ирешә ала.
Җыр ул һөнәреңә, белемеңә, интеллектуаль дәрәҗәңә дә, кайда яшәвеңә дә карамый: дәртләндерә, яшәргә рухландыра. Җырның халык арасында киң таралуы аркасында композитор белән шагыйрь популярлаша.
Структурасы. Хезмәт кереш өлештән, өч бүлектән, йомгаклаудан һәм кулланылган әдәбият исемлегеннән тора.
II. Төп өлеш
1 бүлек. Шәмсия Җиһангирова шигырьләренең тематик үзенчәлеге
Шәмсия Җиһангирова исеме музыка сәнгате белән кызыксынучылар, җыр-моңга гашыйк кешеләргә бик яхшы таныш, аеруча якын һәм кадерле. Радио, телевидение, бәйрәм мәҗлесләрендә яңгыраган җырларның һәр икенчесе диярлек шагыйрәнең каләменнән саркып чыгып, инде күптән халык күңеленә уелып, көнкүрешендә лаеклы урын алган. Аның шигырьләренә иҗат ителгән «Бураннар», «Ак күлмәгем», «Күрәсем килгән иде», «Минем кадерлеләрем», «Мәңге бергә», «Сөюем бакчасы», «Бер адымга гына»сын кем генә белми-ишетмәгән икән? Ә бит кукуруз басуында качып кына Салават ариясен, халкыбызның «Гөлҗамал»ын, «Кызыл төлке»сен сузган Шәмсия исемле нәни кызчык киләчәктә халкының бөек остазы, танылган, моңлы шагыйрәсе булырмын, дип уйлап та карамагандыр. Аның бары тик бер генә хыялы була – пианинода уйнау, җырчы булу. Тавыш дисәң – моңга чумдырырлык, сөйләм дисәң – шаккатырлык, бәгыреңне сыкратырлык сүз остасы, уңган-тырыш дисәң – искитмәле, бу кабатланмас сыйфатларга ия булган шагыйрәне гомер буе җитәкләп, һаман алга, яңадан-яңа үрләргә таба этәреп килә.[footnoteRef:1] [1:   Җиһангирова Ш.Г. Бәхетең үз кулыңда:җырлар.-Казан: Рухият, 2012.- 3 б.] 

Шәмсия Җиһангирова шигырьләре табигый агышлы, халыкча әйтсәк, җырлап тора. Мөгаен шуңа күрәдер дә композиторларыбыз аның иҗатына аеруча еш мөрәҗәгать итәләр. Бу хезмәттәшлекнең гүзәл җимешләре булып бик күп мәшһүр җырчыларыбызның репертуарын баетырдай әллә никадәр җырлар туды. Алар камил эшләнеше белән генә түгел, тематик яктан да отышлы. Шул сәбәпледер бик күп шигырьләре көйгә салынган. Әнвәр Бакиров, Алмаз Монасыйпов, Рәшит Гобәйдуллин, Фасил Әхмәт, Луиза Батыр-Болгари, Резедә Әхиярова, Илфат Дәүләтшин, Рәис Нәгыймов, Ганс Сәйфуллин, Фәрит Хатыйпов, Азат Хөсәенов, Зөфәр Хәйретдинов һәм башка бик күп композиторлар аның шигырьләренә берсеннән-берсе матуррак җырлар иҗат итте һәм итәләр. Ул җырларны республикабызның иң танылган, таләпчән җырчылары, ул гына да түгел, Рәсәйнең төрле төбәкләрендә, чит илләрдә (аерым алганда, Америка, Австралия, Финляндиядә) яшәүче татарлар да башкара икән, бу аларның халыкка да, башкаручыларга да никадәр якын әсәрләр икәнлеген күрсәтә.[footnoteRef:2] [2:   Җирсү: шигырьләр, җырлар. – Казан: Татар. кит. нәшр., 2001. – 4 б. 
] 

Җыр бик аһәңле, моңлы. Туган якка табигатькә карата тирән мәхәббәт, җылы хисләр кичергән кеше генә шундый шигырь юлларын яза аладыр. Бу бөек хисләр Татарстан Республикасына дан җырлау белән бәйле.
Торналар кычкырып уздылар,
Кычкырып уздылар өзелеп…
Мин белдем: өзелде җаннары,
Туган җир каласын сизенеп.
Виталий Агапов көенә язылган «Торналар шикелле» җырында авторның туган якны сагыну хисләре чагылыш таба. Шул ук темага язылган «Баегым», «Мөслимем» җырларында сөю хисе гүзәл табигатьле Мөслим тарафларына, туган авылы Баекка, бәбкәләр куып йөргән Сарашлы су буйларына, газизләрдән-газиз әнкәсенә юнәлтелгән.
Мин – синең туфрактан җан алган үз балаң,
Ыгыңа кушылган инешең.
Сагынудан яралган иң матур, иң моңлы
Җыр булып төшемә керерсең.
(«Мөслимем», А.Хөсәенов, С.Ибраһимов көйләре)
Туган як матурлыгы турында уйлануларга корылган шигырь юлларына көйне А.Шакиров язган. Бу әсәрдә халык җырларына хас булган моң сагыш бар:
Сагыну-сагышларга
Чара табалмыйча
Авылыма кайткан чагымда,
Үзәкләрне өзеп, яңара яңадан
Мәтрүшкәләр исе җанымда.
Шагыйрә, нигездә, мәхәббәт турында яза. Хатын-кыз иҗатчыларның ул темага мөрәҗәгать итүенә гаҗәпләнмәскә кирәктер. Чөнки хатын-кыз йөрәге күңел тибрәнешләренә сизгеррәк: елмаюлы карашны да, иркә сүзне дә кимсетү-кыерсытуны да, хыянәт-алдашуны да нечкәрәк тоемлый. Хисләре ихластан ташып чыга, шуңа күрә сүзләре дә ир кешеләрнекенә караганда ышандырырлырак булып яңгырый.
Әле мин сине гафу итмәдем,
Иңемә килеп сарыла күрмә.
Күз яшьләреңне күрсәтмә миңа,
Ялына күрмә, ялына күрмә.
(«Мин сине әле гафу итмәдем», З.Хәйретдинов көе)
Аларда конкрет вакыйга, конкрет шәхес, конкрет тормыш мизгеле өстенлек итә. Кешеләрнең язмышы күпмедер дәрәҗәдә бер-берсенә охшаш бит, шуңа күрә бүтән йөрәкләрдән ургып чыккан кичерешләр дә үзеңнеке кебек, үз булып кабул ителә. Сәнгатьнең гомумиләштерү дигән таләбенә, күрәсең, шул юл белән дә ирешеп буладыр.[footnoteRef:3] [3:  Рәшит Ә. Кояш нуры тамган шигырьләр // Мирас. – 1997. – № 3. ] 

Тик син диеп,
Янып-көеп,
Үтмәс лә гомерләрем —
Очрашырбыз, кавышырбыз,
Ышана күңелләрем.
(«Тик син диеп», Ф.Әхмәтов көе)
«Тышкы яктан гади генә тоелган, әмма эчтәлеге белән тирән мәгънәгә ия булган, халыкның күпкырлы күңел тибрәнешләрен сыйдырган бу җырларны тиз арада үз иттеләр, яратып өлгерделәр. Җырчылар да һәм җыр яратучылар да. Безнең бу катлаулы-кырыс, рәхимсез заманада шулай җанга шифа булып ятуларының сере бардыр аларның: тирәннән, күңел түреннән, бәгырьдән сыгылып чыгып тамганнардыр ул җырлар, чәчәк таҗларына тамган энҗе чык бөртекләре шикелле…», дип яза аның турында Харрас Әюп.
[bookmark: __DdeLink__867_568669120]2 бүлек. Ш.Җиһангирова җырларының төркемчәләре.
Җыр ничек туа соң? Чын җыр бик тә бәхетле чакта яки өзелеп юксынганда, нәрсәдәндер кинәт кенә күңел нечкәреп, ташып киткән чакта туадыр. Җыр болай гына, бер сәбәпсез тумыйдыр ул. Җырда сүз белән көй тәңгәл килү – бик зур нәрсә. Әгәр дә шуларның берсе җитешмәсә, җыр инде тулы, камил була алмый. Җырның тәэсир итү көче сүзнекенә караганда күпкә көчлерәк, шуңа да җыр кеше фикерен матур, нечкә итеп җиткерүче иң гүзәл, иң югары нокта ул. Композиторларыбыз Ш.Җиһангирова лирикасын көйгә җиңел ятуын ассызыклыйлар, моның серен шагыйрәнең үзенең дә яратып җырлавындадыр дип тә гоманлыйлар, ничек кенә булмасын, Ш. Җиһангированың җырчы-шагыйрә булуында берәүнең дә шиге юк. Әйтерсең лә бу атама нәкъ менә аңа атап әйтелгән кебек.
Шәмсия Җиһангирова җырларын ике төркемгә аерып карарга мөмкин. Авторның “Бәхетең үз кулыңда” китабында ул нәкъ шулай бүленеп бирелә дә. Беренче төркемгә шагыйрәнең җыр-романслары керә. Луиза Батыр-Болгари, Алмаз Монасыйпов, Резедә Ахиярова музыкасына иҗат ителгән ике дистәгә якын романсларны җыр сөючеләр яратып тыңлый.
Кайчан гына килерсең син,
Күзләреңә генә карар идем.
Бер сүз әйтмәсәң дә күзләреңнән
Аңлар идем сине, аңлар идем.
(«Кайчан гына килерсең син?» Луза Батыр-Болгари муз.)
Яхшы җыр йолдыз кебек балкып туа ул, монда инде бар нәрсә дә үз урынында була. Шуңа күрә дә аларны классик әсәрләр дип атыйлар, һәм мондый җыр, романсларның халыкны тәрбияләүдә әһәмияте бик зур. Бу җыр, романсларга җырчылар кат-кат әйләнеп кайталар, шул җырлар аша яшь җырчыларга җыр серләрен аңлаталар, өйрәтәләр. Мондый җырлар халыкның зур рухи байлыгына әверелеп, җыр хәзинәсенең алтын фондын тәшкил итә.
Тик син диеп, син диеп,
Янып-көеп, үтәләр гомерләрем.
Үткән гомеремне, гомеремне уйлап,
Ярсына күңелләрем.
(“Тик син диеп...” А.Монасыйпов муз.)
Безнең җырларыбыз, моң-сагыш белән бергә, күтәренке рухлы, тирән эчтәлекле һәм якты яңгырашлы булырга тиеш. Андый җырлар күбрәк булса, без үзебез дә җаныбыз белән чистарынып, яктырып, сафланып китәрбез.
Шагыйрәбезнең икенче төркем җырлары – эстрада җырлары. Эстраданың хәле хәзер бер дә җиңел хәлдә түгел. Күпчелек артистларыбыз такмакка охшаш җырлар белән концерт программалары күрсәтеп-тыңлатып йөри. Боларның барысы да халыкның зәвыгын төшерүдә «зур роль» уйныйлар. Радио, телевидениене аша тамашачыга түбән сыйфатлы арзан җыр сәнгате ирештерелә. Шәмсия Җиһангирова җырларына гына бу кагылмый төсле тоела. «Соңгы 15-20 елда Шәмсия Җиһангирова кебек җыр сүзләре язучы ир шагыйрьләрне мин белмим, хатын-кыз арасында да юк. Берәү-икәү була ул композиторларыбыз эләктереп ала торган сүзләр. Ә менә мәгънәле, тәртипле рәвештә, эшчән рәвештә тирән эчтәлекле җыр сүзләре язучы бердәнбер шагыйрә ул – Шәмсия Җиһангирова», ди аның эстрада җырлары турында Мансур Шиһапов.
Ш.Җиһангирова иҗатында үзенчәлек, нигездә, шигырьдәге эчке музыкальлектән, ритмика төзелешеннән гыйбарәт булса кирәк. Шигъри төзелеш, музыкага ятыш булсын өчен, күп вакытта һәр строфада бердәй кабатланып дәвам итә.
Сабыр ит син, димәгез,
Сабырлыгым сынды инде,
Сабыр итә-итә-итә,
Сабырсыз булдым инде.
(«Сабыр ит син, димәгез...», В.Усманов көе)
Шигырь төзелешендә кечкенә генә хилафлык та җөмләдәге сүзләр яисә иҗекләр басымын бозарга мөмкин. Әйе, җыр булачак шигырь юлларының офыклары киңрәк, мәгънәсе саллырак, аларга таләп тагында зуррак ул. Ш.Җиһангированың әнә шундый музыкаль тоемы, иң популяр җырлары, романсларындагы халыкчан тел, фикер гадилеге күп санлы җыр сөючеләрне җәлеп итте. Шагыйрәнең танылган җырчыларыбыз яратып башкарган шигъри юлларыннан тагын берничәсенә игътибар итик:
Сине өзелеп сөюемне
Ничек аңлатыйм икән?
Йокыларыңнан уятып,
Таң булып атыйм микән?
Әллә шатлык яше булып
Күзләреңнән тамыйммы?
Сандугачлар булып сайрыйммы,
Гөлләр булып тамыйммы?
(«Нишлим», Ф.Әхмәтов көе.)
Темалары буенча бер-берсеннән шактый аерылып торсалар да, аларда берүк дәрәҗәдә матур һәм моңлы музыкаль аваз ишетәсең, һәм нәкъ менә шул көйләреннән аерылгысыз рәвештә Ш.Җиһангирова шигырьләре күңелдә ачык яңгыраш табалар.
Иделкәйнең биек ярларында
Карлыгачлар гына оясы.
Язмышлардан узмыш булмаса да,
Җан сөйгәнне килми җуясы.
(«Иделкәем», Ф.Хатыйпов көе)
Ш.Җиһангировадан моңа охшаш җылы, лирик юлларны күпләп табып булыр иде. Аларда табигый күңел җылылыгы бар, әнә шул җылылыктан синең да күңелең яктырып киткәндәй була.
«Җыр – безнең халык өчен аерата мөһим бер көч. Кайгы-хәсрәтен, сөенеч-куанычын ул җыр итеп әйтә белгән. Җырыбыз халкыбызның серен киләчәк өчен саклаган һәм саклый килә. Безнең Шәмсия әнә шул сергә ия», дип яза Зөлфәт.
Йомгак
Хезмәтебез берсеннән-берсе матур шигырьләре, популяр җырлары белән халкыбыз күңелендә лаеклы урын алган затлы шагыйрә – Татарстан Язучылар берлеге әгъзасы, Татарстанның атказанган сәнгать эшлеклесе Шәмсия Җиһангирова иҗатына багышланды.
Әйе, Шәмсия Җиһангирова иҗат иткән җырлар халыкчан да, самими дә, күңелгә ятышлы булулары белән аерылып тора: шигырьләре җырлап укыла, ә җырлары шигырь кебек, һәр сүзендә фикер ярылып ята. Шагыйрәнең шигырьләренең йөгерек тел белән язылганлыгы күпләргә мәгълүм.
Шәмсия Җиһангирова – нечкә хисле шагыйрә. Аның лирик яңгырашлы, халык җырларына хас эчке моң-сагыш белән өртелгән шигырьләренә бик күп үзешчән һәм профессионал композиторлар тарафыннан көйләр языла. «Нишлим», «Тик син диеп» (Ф.Әхмәтов музыкасы), «Ак күлмәгем», «Пар канатлар» (И.Дәүләтшин музыкасы), «Ниләр җитмидер күңелгә», «Ни өчендер безнең язмыш шундый» (Л.Батыр-Болгари музыкасы), «Бураннар» (Р.Нәгыймов музыкасы), «Минем кадерлеләрем» (М.Гыйләҗев музыкасы), «Күрәсем килгән иде» (Г.Сафиуллин музыкасы), «Җирсү» (А.Шакиров музыкасы), «Мәңге бергә» (Г.Мингалиев музыкасы), «Сагынам сине, әнием», «Гомерләр үтмәгән» (А.Хөсәенов музыкасы) – болар озак еллар буе һәрдаим башкарыла торган җырлар мисаллары.
Нәтиҗә: “Шәмсия Җиһангирова җыр текстларының тематикасы поэтик төзелеше” темасын өйрәнеп, без түбәндәге нәтиҗәләргә килдек:
- шагыйрә мөрәҗәгать иткән төп темалар: мәхәббәт темасы, туган як, туган җирне сагыну темалары;
- шагыйрәнең җырлары нигездә ике төркемгә бүленә: романслар, эстрада җырлары;
- үз чордашлары һәм бүгенге укучылар тарафыннан югары бәяләнә;
[bookmark: _GoBack]- Ш.Җиһангирова иҗатын укучыга ирештерү безнең бурычыбыз булып тора.

